
        
            
                
            
        

    
	Б. ДЭМЧИГДОРЖ

	 

	ХЭЛ ЯРИА ЯАЖ БИЙ БОЛОВ?

	 

	“Ардыг Гэгээрүүлэх Яамны улс төр гэгээрлийн хэлтэс” Улаанбаатар хотноо 1948 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	"Таван жилийн төлөвлөгөөний эхний гурван жилд насанд хүрсэн бүх ард түмнийг бичиг үсэгт бүрэн сургах ба сурлагын чанарыг өндөржүүлэх, хөдөлмөрчдийн дунд явуулах соёлын ажлыг улмаар сайжруулахын төлөө тэмцэгтүн!"

	 

	(Намын 11 дүгээр их хурлын урианаас)



	



	УДИРТГАЛ

	Тус газар нь нөхөр Дэмчигдоржоор «Хэл яриа яаж бий болов» гэдэг жижиг товхимлыг бичүүлж хэвлүүлэв.

	Нөхөр Дэмчигдорж энэхүү зүйлийг бичихдээ түүхийн ухааны доктор цолтой профессор В. К. Никольский, хэлний ухааны доктор цолтой профессор Н. Ф. Яковлев нарын бичсэн хэлний гарал үүслийн тухай шинжилгээний зүйлээс нь эш татаж, монгол хэл ба монгол хэлэнд холбогдолтой зүйлүүдийг уялдуулан тайлбарлаж хураангуйгаар бичжээ.

	Одоо үед хэлний талын холбогдолтой сэдэв нь бага байгаагийн дээр ихээхэн хэрэгцээтэй болж, ялангуяа хэл бичгийн сэхээтэн, багш нар, дээд сургуулийн оюутнууд бичигтэн ард түмэнд маш их шаардагдаж байна.

	Энэ өчүүхэн товхимол манай ард түмэн, оюутан, сэхээтний хүсэж байгаа хэрэгцээг хангаж чадахгүй боловч бага зэрэг тусыг хүргэх нь лавтай юм.

	Жич тус газар нь үүний үргэлжлэл болох нэг товхимлыг дараа хэвлүүлэхээр бэлтгэж байна.

	 

	СОЁЛ ГЭГЭЭРЛИЙН ЕРӨНХИЙ ГАЗАР


Сэтгэгдэхүүн дуунд хучигдана

	Сэтгэгдэхүүнийг хэлнээс салгаж үл болно. Ямар ч улсын хэлэнд хүн, бодол сэтгэгдэхүүнгүйгээр үг нь урсан гарч ярилцахгүй, харин хүн өөрийн бодож санасан юмаа, оюун ухаандаа дүрслэн боловсруулж ухамсарлан түүнийгээ үгээр нэрлэн нэвтрүүлнэ. Гэтэл, зүүдэлж байгаа хүний уруул нь үг хэлж байгаа мэтээр хөдлөн байх ба мөн ч зарим хүн санаснаа зүүдлэн ярих ч бий! Ийм учраас, хүн бол гагцхүү хэл яриагаар сэтгэгдэхүүнээ гаргах биш, янз янзаар нэвтрүүлэн гаргаж болох юм. Жишээлбэл: хэлгүй хүн, өөрийн сэтгэсэн бодлоо гар хуруу буюу зүйл бүрийн хөдлөлөөр гаргадаг. Хүний уураг тархины оюун ажиллагаа нь хүний ямар нэгэн чадварлаг зүйлүүдтэй нягт холбогдолтой байдаг. Жишээлбэл: нэгэн эрдэмтнээс төрөлхийн хэлгүй бөгөөд сохор охиныг ажсан нь унтаад зүүдлэхдээ гар хуруугаа хөдөлгөн сарвалзуулах зэрэг зүйл бүрийн хөдлөлийн дүрс гаргаж байжээ. Иймээс тархины ажиллагаа нь хүний аль чадварлаг эрхтэн буюу хэл яриатай салшгүй холбогдолтой байдгийг илрүүлжээ.

	Английн агуу цуут байгальч Чарльз Дарвины хэлсэн нь: «маш олон тоонууд томьёоны ухааны зүйл бүрийн тэмдэг томьёоллын тусламжгүйгээр тоологдож болдоггүйчлэн, гүн гүнзгий, нарийн нягт сэтгэгдэхүүн, үгийн тусламжгүйгээр хөгжиж чадахгүй юм» гэжээ.

	Ер хүний чадварлаг эрхтнүүд бие биетэйгээ нягт холбоостойн хамт түүний дотроос хамгийн баялаг чадварлаг нь дууны эрхтэн бөгөөд энэ бол хүн төрөлхтний хөгжлийн хурц зэвсэг болно.

	Хүний хэл яриа бол сэтгэгдэхүүн өөрөө мөн буюу сэтгэгдэхүүнд хучигдсан дуун нь үг болно. Хэл бол бидний мэдрэл оюуны тайлбарлал болон үргэлжийн дуунаар гарна. Сэтгэгдэхүүнээс үг болон гарах нь нэгэн алхаас болно. Ленинээс нэрлэсэн нь "хэлний зүйн аль ч нэгэн өгүүлбэр бол хүний сэтгэгдэхүүний «өндөг» буюу «эс» нь юм" гэжээ.

	Ерийн нэгэн хэсэг өгүүлбэр бол үгсээр нэвтэрсэн энгийн нэгэн бүхэл санаа болно. Маркс, Энгельс нарын бичсэн нь: «Сэтгэлэгийн чухамхүү гүйцэтгэл бол хэл» гэжээ. Энэ хэдэн үгэнд хэлний хамгийн гол утга санааг илрүүлэн зааж байна.

	 

	Анхны хүний яриа

	Анхны хүний яриа ямар байгаа бол гэж асуух сонирхох явдал олонтоо тохиолддог билээ.

	Анхны хүний яриа бол зүйл бүрийн хөдлөл буюу дохио тэмдгүүд байжээ. Оросын их цуут эрдэмтэн Ломоносов, 1755 онд бичсэн «Оросын хэлний зүй» гэдэг номдоо дурдсан нь: «Үнэндээ, бид өөрсдийн санааг үгээр нэвтрүүлэн илтгэхийн гадна мөн биеийн янз бүрийн хөдөлгөөн ба гар хуруу, нүүрийн олон өөр хөдөлгөөнүүдээр нэвтрүүлж болох юм. Мөн тэрчлэн гэрэл гэгээ байгаагүй бол яриа байх ёсгүй юм. Ер нь хүмсийн харилцан нэвтрэлцэхэд бидний гар их үүргийг гүйцэтгэгч байв» гэж тэмдэглэсэн байна.

	Үүнээс үзвэл анхны хүмсийн харилцан нэвтрэлцэж байсан нь мэдэгдэж болно. Улмаар хүн хөгжиж боловсрохын хамт гар нь хаанаа ч хүртэмжгүй болсон ба нүд харах үүргээ биелүүлж, хөдөлмөрөө гар гүйцэтгэж ирэхийн хамт харилцах ойлголцох, нэвтрэлцэх хэрэг шаардагдахад арга буюу авиа-дуугаар харилцах болж ирэв. Энэ үед хүний сонор сонсгол, нүдний хараа, өгүүлэх эрхтнүүд цөм урьдаас өөр болон хувирах төлөвтэй болж иржээ. Ингэж анхны дуун авиагаар харилцах болсон үе нь хөдөлмөр дээр бий болсон ба, ямар нэгэн юмыг өргөх, цохих, хөөхөд - заавал дуугаран харилцдаг байв.

	 

	Анхны ярианы үлдэгдэл манай одоогийн ярианы дотор байна

	Анхны хүний яриа бол янз бүрийн дохио - хөдлөл ба сүүлдээ янз бүрийн хашхиралт буюу авианууд болон иржээ гэснийг бид мэдэж байна. Иймд анхны дохио хөдлөлийн үлдэгдэл манай ярианы дотор зөндөө хавчлуулагдсаар байна. Жишээлж үзвэл: «үгүй» буюу «байхгүй» гэхийн оронд толгой сэгсрэх, «нааш ир» - хуруугаараа буюу гараараа бие тийшээ дохих, «хэрэггүй боль, үл зөвшөөрөх» - санаанд гараа сэгсрэх, толгой сэгсрэх, мөн ямар нэгэн юмыг «зөвшөөрөх буюу сайнаар хүлээн авахад» толго дохих, эрхий хуруугаа босгох буюу мөн тэрчлэн гараа цааш, нааш дээш, доош зүг бүрээр дохих нь цөм өөр өөр утгуудыг хадгална.

	Тэр утга санаа илтгэх чанараа одоо хүртэл хэвээр хадгалсаар байна. Мөн үүнчлэн аль ч улсын хэлэнд эгшиг ч биш, гийгүүлэгч биш - хэлж өгүүлж болдог ба харин түүнийг үсгээр тэмдэглэхэд маш бэрх авианууд байх юм. Энэ авианууд бол хүмсийн өгүүлэх эрхтэн нь боловсрох тийшээ дөхөж, авиаг гаргаж эхлэх үеийн нь яриа болно. Жишээлбэл: Орос ба Монгол хэлэнд нэгэн үе авиа болох «мм» гэдэг авиа нь ам хамхиастайгаар өгүүлэх энэ нь асуусан санааг илтгэнэ.

	Одоо үеийн «юу? өөв?» буюу «аа?» гэх буюу «мыг» ам хамхиастайгаар хэлэхэд, зөвшөөрсөн «тийм, мөн, за» гэсэн санааг илтгэнэ. Монгол хэлэнд «нц» - хамраараа хий түрж гаргалгүйгээр өгүүлэх ба энэ нь харамссан, гасалсан зүйлийн санааг илрүүлдэг ба заримдаа мөн нохойг дуудахдаа ч «нц-нц-нц» гэдэг билээ.

	Зарим газар энэ «нц-нц-нц...» гэдэг нэгэн үе авиагаар - бага хүүхдийг мээмээ хөх гэсэн утга илтгэдэг ба мөн Кавказ ба Украйнчууд толгой дохих энэ авиагаар гуньхрал буюу өвчний учир бодол болон байх үеийн санааг илрүүлнэ. Мөн олонх улсын хэлэнд «Тпрүү!» гэж уруулаа чичрүүлэн - хурдан гэсэн санааг илтгэх ба харин монгол хэлэнд «чүү- ссс- чш- чш-чш» гэсэн авиагаар малыг хурдал гэсэн санаагаа илрүүлдэг. Морь малыг зогсоох гэвэл: «Дррр... дррр...» гэх авиагаар санаагаа илтгэнэ.

	Энэ мэтчилэн бүхэл «яв, оч, ир» гэх зэргийн үйлийн санаа заасан үг маш олон бий. Ийм авиа дуунууд нь бүхэл санааг бүрэн илтгэх бөгөөд анхны хүмсийн ярьж байсан яриа харилцааны үлдэгдэл мөн гэхэд буруу гэх зүйлгүй мэт. Ингээд хүмсийн өгүүлэх эрхтэн ба сонсголын эрхтэн, оюун сэтгэгдэхүүн хөгжих тусмаа хүний үг нь эгшиг гийгүүлэгч авианд хуваагдан бүхэл эгшиг-гийгүүлэгчээс хавсарсан авиа буюу дан эгшгээс бүтсэн авианууд үе үеэрээ бий болж ирсэн юм. Энэ нэг үе үг нь мөн нэг бүхэл санааг илтгэсэн утгатай байдаг. Жишээлбэл: Монгол үгэнд «за, ёо, май, аль, тэр, хаа, юу» гэх зэрэг үгнүүдийг хэлж болох юм.

	Ийм бүхэл үгээр бүрэн санаа илтгэдэг агсан бол сүүлдээ хоёр гурван үг нийлэн өгүүлбэр болон нэг санааг илтгэх болсон буюу эцсийн эцэст-хүмсийн оюун ухамсрал, өгүүлэх ба ер бүх эрхтэн дээд зэрэгтээ боловсорсон үед олон санааг олон давхар өгүүлбэрүүдээр нэвтрүүлэх болтлоо хөгжсөнийг хэн ч мэдээжийн хэрэг, бидэнд тодорхой юм.

	 

	Хамтын хөдөлмөр яриаг бий болгов

	Бид одоогийн сармагчныг ажвал, тэдэнд хоорондоо хамтран хөдөлмөрлөх, тийм шаардлага үгүй юм. Тийм ч учраас тэдэнд хэл яриагаар харилцах явдал шаардагддаггүй дээрээс нэг нь нөгөөгөөсөө юм ч асуудаггүй нөгөө нь хариулдаггүй ажээ. Харин өөрсдийн хүсэл охорхон сэтгэгдэхүүнээ ганц хоёр өнгийн хашхиралт буюу янз бүрийн авиануудаар илтгэдэг билээ. Сармагчид бол цаашдын ба өнгөрсөн зүйлийг бодож сэтгэх нөхцөлгүй юм. Ийм учраас эдний хэл яриа оюун сэтгэгдэхүүн нь хөгжихгүй ба түүнийг нь хөгжүүлэх түлхэц алга байна.

	Харин анхны хүний үед бол амьдрал нь хөдөлмөр шаардаж хөдөлмөр нь тэдний бие махбод болон оюун ухамсрал хэл яриа цөмийг нь хөгжүүлэхийн гол шаардлагат түлхэц болж байв. 

	Анхны хүний амьдралын үед газрын гадаргуу хөрж царцахад тэдэнд орон байр, уух, идэх, дулаалах, гал түлш зэрэг хэрэгтэй болж ирсэн бөгөөд тэдний тэр үед бэлэн зэхсэн юу ч үгүй тул заавал түүнийг бий болгох, хийх, барих, элбэлцэн хамтаараа ажиллах явдал зөвхөн нэг том чулууг өргөн зайлуулах, сууц барих, араатнууд агнах зэрэг явдлуудад заавал шаардагддаг байв.

	Хэрвээ тэд ингэж хамтын хөдөлмөр хийх үедээ харилцаж ярилцаж ойлголцохгүй бол олон шоргоолжнууд нэгэн юмыг аваачихаар тал талаас нь чангаалдан нэг нэгнийхээ хүчийг барах санасандаа хүрч чадахгүй байдагчлан болох нь дамжиггүй буюу иймийн тул заавал ч харилцах хүч нэгтгэх авиануудаас эхлээд хүний яриа төрөх юм.

	Ингэж яриа төрж гарахын хамт тэд нь тэрхүү хөдөлмөрийг хэрхэн хийвэл хямд хялбар болох вэ? Яавал түүнийг хийж болууштай байна. Цөмөөрөө хаанаас нь эхлэх вэ? гэдэг ухамсрал, ойлголт ба элдэв санаачилгуудыг хөдөлмөр нь тэдэнд сургажээ.

	Энгельс хэлэхдээ: Хамтын хөдөлмөр юунд хүргэ ээ вэ? гэвэл «хүн нэг нь нөгөөдөө сэтгэснээ ойлгуулан илтгэхийг хүсэв. Гэтэл тэдний зууралдсан, хөшүүн хэл, ам зэрэг өгүүлэх эрхтнүүд яаралгүй удаан хугацааны дотор хөдөлж уян хатан янз бүрийн авиа гаргах болтлоо хөгжиж ирлээ». Иймийн тул-анхан түрүүний яриа бол эртний хүн-хүн сармагчны үед бий болжээ.

	Одоогийн хүн мэт болтлоо хөгжсөн хугацаа нь маш урт удаан юм. Питентропа - хүн сармагчны дараагаар дэлхий дээр «паленатроп» гэгч эртний балрын хүн бий болов. Энэ балрын хүний дараа «неоантроп» гэгч ухамсрал, сэргэг ба оюун сэтгэгдэхүүн нь урьдахыг бодвол төгс хүн бий болж ирсэн юм.

	Ер нь энэ гурван үе гурван шатыг дамжин хүний бие махбод эрхтэн оюун нь хөгжин боловсорч ирлээ. Энэ хөгжилтийн хугацаа нь даруй - миллион - сая жилийн туршид үргэлжилсэн юм.

	Хүн нь яахаараа ярилцана вэ?

	Хүн нь эхээс гарангуут уушгиараа амьсгалдаг бөгөөд амьсгалсны улмаас төвөнх дахь дууны хөвч чичрэгдэн дуун гарна. Дуун нь ингэж гардаг болохоороо нялх балчир хүүхэд нь өдөр сар нэмэгдэх тусмаа олон өөр өнгийн авиа дуунуудыг гаргахын дээр эцэг эхийн хэлэх үг бүрийг дуурайн хэлэхийг оролдсоор аяндаа өөрийн төрөлхийн хэлэнд дасаж сурна. Эцэг эхийнхээ хэлсэн үгийг гагцхүү хэлж сурах төдий биш түүний утгыг ухамсарлан ойлгох, учрыг нь ухан мэдэж хариуг өгөх зэргээр сурдаг буюу :эцэстээ амьдралын аль ч нэгэн ахуй байдалд зохицуулан хэрэглэж сурна. Бид хүн төрөлхтөн цөм ийм янзын зарчмаар өөр өөрсдийн төрөлхийн хэлийг сурч ирсэн буюу ингэж ч суралцдаг билээ. Төрөлхийн хэл яриа бол бидний оюун ухаан, мэдрэл ухамсрал, үйлчлэл, аргын гол зэвсэг болно. Ийм учраас хэл үгээр хүний хамгийн нандин сэтгэгдэхүүн, онол номлол сургаалууд нь энэ ертөнц дэх хүн төрөлхтний хөгжилтийг урагш хөтлөх, ямар нэгэн хүнд бэрх үеүдэд урам зориг төрүүлэн ялалтыг байгуулсаар ирсэн явдал нь хүний хэл үгтэй нягт холбогдолтой болох юм. Баримталбал; Сод цуут ухаантан Маркс-Энгельс нарын үнэт сургаал, номлол онолуудын ариун сэтгэгдэхүүн нь тэдний хэл үг яриагаар дамжигдан тэр нь бичгээр тэмдэглэгдэн бүрэлдээд одоо үед тэр хүмсийн гэгээн санаа үйлчлэн бүтсээр байна. Мөн түүнчлэн их багш Ленинийг бусдаас онцлог хамгийн үнэнч ариун бодол нь түүний хурц зэвсэг болох төрөлхийн орос хэлээр нэвтрэгдэн оросын ард түмнийг зохион байгуулснаараа бүх зөвлөлтийн нутаг дахь ард түмнийг гэрэлт зам тийш хөтлөн оруулж нийгэм журмыг тавтайгаар байгуулан өгсөн бөгөөд хөрөнгөт ёсны байгууллыг устгасан буюу энэ их үйл хэрэг нь дэлхий даяар үзэгдээгүй үлгэрлэл болов. В. И. Лениний дотнын шавь И. В. Сталин бол Лениний үйл хэргийг улмаар үргэлжлүүлэн батжуулахын хамт хөгжлийн замд тохиолдсон немцийн1 фашистын зэрлэг дээрэмчдийн хөнөөл учрахад өөрийн зохион байгуулагч чадал буюу хурц хэлээрээ Зөвлөлтийн ард түмнийг уриалан хүчийг нь нэгтгэж их ялалтыг байгуулсан билээ.

	Энэ мэтээр хэл бол хүн нийгмийн хөгжлийг урагшлуулах болон ер амьдралын хурц зэвсэг мөн болох нь илэрхий байна.

	 

	Дэлхийн хүн цөм ганцхан хэлээр ярих бол уу?

	Зарим хүмсийн ярилцах нь хэрэв бүх дэлхийн хүн цөм нэгэн хэлээр ярилцдаг сан бол хэчнээн таатай билээ. Хаана ч очсон ямар ч зүдүүргүй хэн нэгэн дайралдагсадтайгаа дураараа ярих болно гэдэг билээ. Ер нь одоо үед ертөнц дэх бүх хэл нэгдмэл нэгэн хэл болж чадах бол уу? гэдэг арай л өдий биз, амжих ч үгүй хэрэг болно.

	Зөвлөлтийн академич Маррын хэлсэн нь: Энэ хэл цөөрөх, нэгдэх, явдал бол эдийн засаг ба улс төрийн харьцааны тухай үеийн байдлаас нөлөөлөгдөх юм. Дэлхийд 2-3 мянган өөр төрлийн хэл байна гэхэд дэлхий дээр оршин байгаа хүн амын тоо нь 2 миллиард юм. Үүнээс 30-аад томоохон хэл байна. Энэ гучаад томоохон хэлийг хэл тус бүрийг 10 сая илүүтэй хүн хэлэлцэн ярьж байна. Энэ томоохон 30-аад хэлээр ярилцагч бүх хүний тоо нь ерөнхийдөө нэг миллиард 500 сая илүүтэй болох юм.

	Бусад хагас миллиард хүн нь нөгөө олон төрлийн жижиг хэлнүүдээр хэлэлцэж байна. Гэвч эртний хэлийг бодвол маш их цөөрч иржээ.

	Цаашдаа ч улам цөөрч болох ёстой ба ер ирээдүйн тэр алсад нэгэн нэгдмэл хэлтэй болох нь дамжиггүй.

	Энэ нэгдмэл болох хугацаа нь маргааш, нөгөөдөрхөн биш, харин хэд хэдэн зууны үеийг өнгөрүүлсний дараа болох биз. Хэлнүүд нь нягтарч нэгдэхдээ маш удаан хугацаагаар аажим гүйцэтгэгдэх хэрэг бөгөөд хэдэн зуун жил хэрэгтэй болно.

	Манай үе нь олон төрлийн хэлтэйгээ л байх ба харин ч эх орны дайны сүүлээр эрх чөлөө эрмэлзэгч бага буурай орнууд, холбоотон их гүрнүүд буюу зэргэлдээ хөрш улсуудын хэлийг сурч судлах явдал дээр маш их анхаарч байна.

	Немц хэлнээс бусад хэл нь өнөөдөр урагшаа хөгжиж байна. Германы ноёрхол буурсан, улс нэрээ алдсан болохоор, тэдний хэлээр ярилцагч улс орон ард түмэн багасжээ.

	Зөвлөлт оронд үндэстэн тус бүр өөр өөрсдийн хэлээр ярих, сурах бүрэн эрхтэй юм.

	Дайны дараах сүүлийн үед Сталин тэмдэглэхдээ:

	«Зөвлөлтийн хүмүүсийн эх оронч үзэл чанар нь сарнин бутарч байгаа биш, харин улам нөхөрсгөөр нэгэн гэр бүл болон хамтарч ах дүү болон байгаа ба тэрчлэн бусад дарлагдлын дор байгаа ард түмнийг ч ингэж нөхөрсөг сайхнаар амьдар гэдгийг нь тэдэнд үлгэрлэж байгаа юм. Үүнээс үзэхэд манай орны ард түмний эв найрамдал, ах дүүгийн хэлхээ холбоо нь1 улам батжин байгаа ба бидний зүг эрх чөлөөг хүсэгч ард түмэн, ийм холбоотой болохыг хүсэж байна» гэв.

	 

	 

	Дэлхий дахины хэл

	Хэлний эрдэмтдийн тоолсноор бүх дэлхий дээр хоёроос гурван мянган төрлийн хэл бий гэдэг. Үүнээс зарим нь нөлөөгөөр бага хэдэн зуун хүн л ойлгох төдий байх ба харин зарим хэлээр нь дэлхийн аль ч нэгэн хэсэгт ярилцах тийм дэлхий дахины хэл ч байх юм.

	Үүнээс дурдвал орос хэл нь дэлхий дахины хэлний тоонд оролцох ба учир нь гагцхүү СССР-ийн нутагт тархан түгсэн биш, бусад нэлээд олон орнуудаар хэлэлцэгдэн тархжээ. Славян үндэстнүүд байгаа газар бүхэнд орос хэл судлагдаж байна. Чех, Болгар улсуудын дундад сургуулиудад заагддаг.

	Эх орны дайны ялалтаас хойш баруун Европт орос хэлийг сурч судлах нь нэлэнхийдээ шаргуу оролдох болжээ. 

	Одоо орос хэлийг Румыны ба Финляндчууд буюу мөн Англи, Францад хүртэл сурч Зөвлөлтийн цэнгэлэг баян эрдэм шинжилгээний үнэн бодит зүйлсийг сонирхох болжээ. Мөн худалдааны харьцаагаар хойд Иранд орос хэл нэлээд нэвтэрчээ. Бас Монгол ба Синзян, Манжуур зэрэг улсуудад орос хэл мэдэгчид нь цөөнгүй бий. Дээр үесээр Канад буюу Америкийн гүрэнд нүүдэллэн очигсод мөн оросоор ярилцана.

	Орос хэлээр бүх дэлхий дээр 250 сая хүн ярилцана. Үүнээс 90 сая хүний нь төрөлхийн эх хэл бөгөөд бусад нь улс хоорондын хэлний чанараар яригдана. Мөн Англи хэл нь дэлхий дахины хэл буюу үүгээр төрөлхийн хэл мэтээр ярилцагч орнууд гэвэл: Английн хүн ам цөм; Америкийн холбоот гүрэн, Английн хагас колони хараат улсууд; Австралийнхан, шинэ Зеландчууд, Өмнөд Африкчууд, Канадынхан гэх зэрэг улс гүрнүүд ярилцана. Улс хоорондын хэлний чанараар Англи хэлийг хэрэглэгч улсууд нь инд Энэтхэг, Хятад, Египет гэх зэрэг дорно зүгийнхэн болно. Ер Англи хэлээр 540 сая хүн ярилцаж байна. 170 сая хүн төрөлхийн хэл болгон ярилцах ба үүнд нь 106 сая Америкчууд, 47 сая Англичууд ярилцана. 

	Франц хэл нь дэлхий дахины хэлний тоонд орох бөгөөд үүгээр бүх дэлхийд 106 сая хүн ярилцах бөгөөд үүнээс 45 сая нь төрөлхийн эх хэл болгон ярилцана. Франц хэлээр ярилцагчид нь Францад, Бельгид, Швейцарын баруун талаар, Гайпш арлын хэсэгчүүд, Канадынхан, Америкийн холбоот гүрнийхний хэсэг ба хойд Африкийхан болно. Үүнээс гадна Улс хоорондын харилцах хэл болох, дэлхий дээр томоохон хэлний нэг нь дорно дахь Хятад хэл юм. 

	Энэ хэл бол гагцхүү Хятад орондоо л яригдахаас биш, бусад орнуудад дэлгэрсэнгүй ажээ. Гэвч Хятад орон дахь олон мужууд нь цөм өөр өөр төрлийн аялгаар ярилцана. Харин бичиг үсэг мэдэгчид бүхэнд суралцах, зургийн бичиг бий. 

	Хятадын энэ зураасан бичиг нь эртний үед Корейд2 дэлгэрсэн бөгөөд мөн манай тооллын эхээр 5 дугаар зууны үед энэ зураасан бичиг нь Японд дэлгэрэн, тэднийг бичиг үсэгжүүлжээ. Мөн Энэтхэг-Хятадад буюу Дорно-дахинаар ч дэлгэрчээ. Мөн хоёр дахь - улс хоорондын харилцах хэл нь Араб хэл болно. Үүгээр төрөлхийн хэл болгон яригсад бол 40 сая хүн Мароккод, Египетэд, Сирид, Аравд, Иракт тус тус ярилцана. Мөн энэ хэлээр одоо хүртэл Дорно зүгийнхэн шашны уншлага, ном судар тэмдэглэхэд хэрэглэж байна. 

	Ер нэлээд хэдэн орнуудаар бараг 200 сая шахам хүн ярилцаж байна.

	 

	Овгуудын хоорондын харилцах жижиг хэлнүүд

	Улс хоорондын харилцах хэлнээс гадна, овгууд хоорондын харилцах хэл бий. Үндэстэн хоорондын харьцааны хэлийг тусгайлан судлуулан сургадаггүй. Харин төрөлхийн хэл мэтээр эхнээсээ сурчихсан байх ба энэ нь ганц нэгэн оронд биш мөн нэлээд хэд хэдэн орон нутгуудаар дэлгэрсэн байх болно. Ийм овогтон хоорондын хэлэнд багталцах хэл нь: Испани хэл, энэ хэлээр Испаничууд хэлэлцэхийн хамт латин Америкийнхан, Бразилчууд, Голландчууд, Өмнөд Африкийнхан ба Малайн арлынхан ярилцана. 

	Немц хэлээр 80 сая шахам хүн ярилцах бөгөөд үүнд Германыхан, Австрийнхан, Швейцарчууд, мөн Чехословакийхны хэсэг ба Польшчууд, Африк дахь немцийн колониудаар хэлэлцэгдэнэ.

	Ер нь үүнээс өмнө немц хэл нь улс хоорондын харьцааны хэл байсан бол гитлерийн герман фашизмын устгагдсанаас хойш, тэдний хараа буюу хөнөөлийн доор байсан эрх чөлөө эрмэлзэгч ард түмэн нь немц хэлийг ч хүртэл ярилцахаа больж орхисон тул энэ хэл бол улс хоорондын хэл байснаа энгийн, үндэстэн хоорондын харилцааны хэл боллоо. 

	Ер хэл нь эрт үед маш олон байснаа одоо үед нягтран цөөрч байгаа гэж хэлний эрдэмтэд хэлнэ. Ялангуяа соёл боловсрол, нийтэд дэлгэрээгүй буюу шинжлэх ухаан зам харилцах зэрэг зүйлс байхгүй буюу ховор, тийм бүдүүлэг хоцрогдмол орнуудаар гол төлөв нэгэн улсын нутгаар олон өөр төрлийн хэлтэнгүүд тохиолдох нь бий. Тэр ч байтугай эртний хөгжилт орон болох :Энэтхэг оронд (1921 оны мэдээгээр үзэхэд) 319 сая хүн ам нь 223 өөр өөр төрлийн хэлнүүдээр ярилцаж байжээ. 

	Мөн Африкийн оронд: 50 сая илүүтэй Негрчууд нь дотроо 75 өөр төрлийн хэл дээр ярилцан байна. Энэ Негрүүд бол бусдаасаа арай илүү хөгжилтэй нь бөгөөд дундыг баримталбал; нэгэн төрлийн нь хэлээр 600 хүн ярилцдаг байх нь билээ. Эдгээрийг бодвол бүдүүлэг, Суданы 45 сая Негрүүд нь дотроо 435 өөр төрлийн хэлнүүдээр харилцаж байна. Дундыг нь баримтлан үзэхэд 100 хүн л нэг өөр төрлийн хэлээр ярилцдаг байх нь билээ. Ялангуяа Өмнөд ба Хойд Америкт эртнээс нааш оршин байсан Энэтхэгчүүд гэж нэрлэгддэг хүмүүс буюу Австралийнхан, Шинэ Гвина гэх мэтийн газруудаар нутаглах жижиг үндэстнүүд нь дотроо маш олон төрлийн хэлтэй байх бөгөөд нэгэн уулын жалга бүрийнхэн нь тус бүрдээ өөр төрлийн бие биестээ үл ойлгогдох хэлтэй байдаг билээ. 

	 

	Мөхсөн хэл

	Одоо үеийн дэлхий дээрх ярилцан хэлэлцэгдэж байгаа олон төрлийн хэлнүүдээс гадна, мөхсөн хэл гэж бий. Үүнийг сонирхуулан жишээг нь дурдвал: Латин хэл болно. Энэ хэл нь эртний римляныхыны3 хэл бөгөөд ромчууд тэр үедээ бүхэл газрын дундад далайхдыг байлдан эзэлж хараат болгож байсан тул энэ хэл нь тэр улс хоорондын хэл болон сүрхий дэлгэрчээ. Харин эх дундад зууны үе гарч ирэхэд энэ Лат хэлийг төрөлхийн эх хэл болгон хэлэлцэх нэг ч хүнгүй шахам болжээ. Учир нь тэр үесийн хүмс үхэж мөхөж үгүйрчээ. Харин Лат хэл нь үлджээ. Энэ хэлийг баруун талын зарим улсуудын шашны уншлагын хэл болгов. 

	Ер тэр үеийн судрууд ч Лат хэлэн дээр ихээр бичигдэх болжээ. 

	Тэр үед баруун зүгт шинжлэх ухааны суурь төрж үндэслэн байв. Сүүлийн үед энэ Лат хэл нь шинжлэх ухааны чухал буюу нэр томьёоны хэл боллоо. XIV-XV зууны үеүд хүртэл баруун Европын их сургуулиудад энэ Лат хэлэн дээр лекц уншигддаг байв. XVII зууны үе хүртэл бүх шинжлэх ухааны ном хэвлэлүүд энэ хэлээр гарч байв. Тэр ч байтугай Латин хэл дээр зохиолууд хүртэл бичигддэг байв. Ийм ч учраас одоо хүртэл, ялангуяа эмнэлэг, ургамлын судлал, байгалийн шинжлэл, утга зохиол зэрэг шинжлэх ухаануудын дотор олноор оршигджээ. 

	Мөн үүнчлэн сөнөсөн боловч утга зохиолын дотор нэлээд өргөнөөр хадгалагдан байгаа эртний Грекийн хэл нь мөн одоо үед ч хэлний баялаг санд ихээхэн тус хүргэсээр үе улиран байна. Энэ хэлээр эртний ном уншлага судар, утга зохиол, шастир зэрэг бичигдсэн ихээхэн зүйл бий юм. 

	Үүнтэй адилаар манж хэл нь одоо үед хэрэглэгдэхээ болиод, харин эртний судар номууд, утга зохиол, түүхийн сонирхолт хэсэг болон байгааг бид цөм мэдүүштэй билээ. 

	 

	Монгол хэлний аялгуугаар хэлэлцэх орнууд

	Өнөө үед дэлхий дээр монгол хэлний аялгуугаар ярилцагчдын тоо нь барагцаалбал 5-6 сая хүмс ярилцаж байна. Үүнд жинхэнэ монгол хэлээр хэлэлцэгчдийн дотроос халх монгол хэлээр ярилцаж байгаа нь: БНМА Улсын дэвсгэр нутагт оршигч халхчууд болно. 

	Харин буриадын буюу барга буриадын хэлний аялгуугаар хэлэлцэж байгаа монгол хэлтэнгүүдийн ихэнх нь СССР-т орших бөгөөд 22 мянга нь монгол улсад нутаглана. Мөн барга буриадын ихэнх нь хятад оронд нутаглана.

	 

	Баруун монгол (ойрадын) аялгуу 

	Монгол хэлтний дотор баруун монголчууд буюу ойрадын хэлний аялгуутан гэж мөн арай өөрөөр ялгаж болох юм. Энэ ойрадын аялгуугаар хэлэлцэн байгаа нь БНМАУ-ын нутагт оршигч дөрвөдүүд 22 мянга гаруй хүмс, мянгадууд 2 мянга илүү хүмс монгол улсад нутаглана.

	Захчинууд - 10 мянга гаруй хүмс монгол улсад оршино. Өөлдүүд ихэнх нь Хятадад ба монголд 4 мянга орчим нь бий. Мөн торгуудууд ихэнх нь баруун хятадад байх ба монгол улсад 3 мянга гаруй нь бий. Баядууд 13 мянган хүн монгол улсын нутагт оршино. Мөн түүнчлэн хотгойдууд цөм монгол оронд сууна. 

	 

	Зүүн өмнөд монголчуудын аялгуу 

	Үүнд зөвхөн цахруудын ба ордосчуудын хэлний аялгуу багталцана. Энэ жижиг овогтнууд нь цөм Хятадад оршино. Монгол хэлтний дотроос Дархад ба Даригангынхны хэлийг тусгаар аялгуут хэл гэж хэлдэг. Дархадууд нь Монголд 7 мянга орчим хүмс оршино. Мөн Даригангачууд бол 16 мянга илүүтэй хүмс монгол улсад оршино.

	 

	Монгол Туркийн хэлтэн

	Үүнд хасаг хэлний аялгуу оролцох ба хасгуудын олонх нь СССР-т суух ба Монгол улсад 26 мянга орчим нь сууна. 

	Мөн Урианхай Тувагийн хэлний аялгуу багталцах бөгөөд Тувачуудын ихэнх нь СССР-т, монголд 16 мянга орчим нь сууна. 

	Ер монгол хэлтний гол утга зохиолын хэл нь эдгээр дархан нутаглал орнуудад дэлгэрэн түгж амжаагүй байна. Ийм учраас эдгээрийн хэлний аялга нэгэн хамаатан боловч өөр өөр юм. 

	Харин Бүгд Найрамдах Монгол Ард Улсын дэвсгэр дээрх нь жинхэнэ халх монгол хэлээр ярилцах болж байгаа буюу энд жинхэнэ утга зохиолын хэл төрөн гарч байна.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

